
তথ্যবিবরণী                                                                                                    নম্বর:  ৭৭
নির্বাচন কমিশন গঠন বিষয়ে রাষ্ট্রপতির সাথে গণ ফ্রন্টের আলোচনা


বঙ্গভবন (ঢাকা), ২২ পৌষ (৬ জানুয়ারি) :

নির্বাচন কমিশন গঠন বিষয়ে রাষ্ট্রপতি মোঃ আবদুল হামিদের সঙ্গে আলোচনায় অংশ নেয় গণ ফ্রন্ট। দলটির চেয়ারম্যান মোঃ জাকির হোসেনের নেতৃত্বে ৭ সদস্যের একটি প্রতিনিধিদল আজ বঙ্গভবনের দরবার হলে অনুষ্ঠিত আলোচনায় অংশ নেয়।
বঙ্গভবনে তাঁদের স্বাগত জানিয়ে রাষ্ট্রপতি মোঃ আবদুল হামিদ বলেন, জনকল্যাণ নিশ্চিত করতে হলে সুস্থ রাজনীতি অপরিহার্য। রাজনৈতিক দলগুলো পরিচালনায় সুষ্ঠু রাজনৈতিক সংস্কৃতির বিকাশ ঘটাতে হবে যাতে রাজনৈতিক দল ও নেতৃত্ব জনগণের বিশ্বাস অর্জনে সক্ষম হয়।
আলোচনাকালে গণ ফ্রন্টের প্রতিনিধিদল আইন প্রণয়নসহ ১৪ দফা প্রস্তাব পেশ করেন। তাঁরা মুক্তিযুদ্ধ ও স্বাধীনতায় বিশ্বাসী সৎ ও দুর্নীতিমুক্ত ব্যক্তিদের সমন্বয়ে নির্বাচন কমিশন গঠনের প্রস্তাব করেন। তারা তিনজন মহিলা সদস্যসহ ৯ সদস্যের নির্বাচন কমিশন গঠনের প্রস্তাব করেন। নির্বাচনে যাতে সরকারি হস্তক্ষেপ না থাকে নির্বাচনি আইনে সে ব্যাপারে সুস্পষ্ট ঘোষণা রাখার প্রস্তাব দেন প্রতিনিধিদল। তাঁরা বলেন, নির্বাচনের সংলাপ বর্জন করলেই সব সমস্যার সমাধান হবে না। স্বাধীনতার পর সংসদে যেসব রাজনৈতিক দলের প্রতিনিধিত্ব ছিল সেসব দলের সমন্বয়ে বর্তমান প্রধানমন্ত্রীর নেতৃত্বে নির্বাচনকালীন সরকার গঠনের প্রস্তাব করেন তাঁরা।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, রাষ্ট্রপতির প্রেস সচিব মোঃ জয়নাল আবেদীন এবং সচিব (সংযুক্ত) মোঃ ওয়াহিদুল ইসলাম খান এ সময় উপস্থিত ছিলেন।

#
ইমরানুল/সাহেলা/এনায়েত/রফিকুল/মাহমুদ/সেলিম/২০২২/২০০০ ঘণ্টা
তথ্যবিবরণী                                                                                                                 নম্বর: ৭৬ 

বেগম জিয়ার কিছু হলে বিএনপি নেতারাই আসামি হবেন

                                    ---তথ্য ও সম্প্রচার মন্ত্রী
ঢাকা, ২২ পৌষ (৬ জানুয়ারি) :    

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘বেগম খালেদা জিয়া এখন বিএনপি এবং তার পরিবারের তত্ত্বাবধানে চিকিৎসা নিচ্ছেন। তার স্বাস্থ্যের যদি কোনো হানি হয় তাহলে বিএনপি নেতারাই আসামি হবেন।’  
আজ তথ্য ও সম্প্রচার মন্ত্রণালয় সভাকক্ষে সাংবাদিকদের সাথে মতবিনিময়কালে বিএনপি মহাসচিবের সাম্প্রতিক মন্তব্য ‘খালেদা জিয়ার কিছু হলে সরকারের সবাই আসামি হবে’ এ বিষয়ে প্রশ্নের জবাবে মন্ত্রী একথা বলেন। 
গতকাল বিএনপি’র 'গণতন্ত্র হত্যা দিবস' পালন বিষয়ে প্রশ্নের জবাবে ড. হাছান বলেন, ‘২০১৪ সালের ৫ জানুয়ারি বিএনপিই গণতন্ত্র হত্যা করতে চেয়েছিলো, পারে নাই। তারা ৫শ’ ভোট কেন্দ্র আগুন দিয়ে জ্বালিয়ে দিয়েছিলো। পাঁচশ’ স্কুলের ভোট কেন্দ্রে কোমলমতি শিক্ষার্থীদের জন্য বিনামূল্যে বিতরণের জন্য যে বই সংরক্ষিত ছিলো সেগুলোও জ্বালিয়ে দিয়েছিলো। ঐ দিন তারা গণতন্ত্র হত্যা করতে চেয়েছিলো, যাতে নির্বাচন না হয়। নির্বাচন না হওয়ার মধ্য দিয়ে দেশে একটি গণতন্ত্রহীন পরিবেশ তৈরি  হয় এবং অন্যকিছু ঘটে, তারা সেই চেষ্টা করেছিলো কিন্তু সফল হয়নি।’ তিনি বলেন, ‘বিএনপি গণতন্ত্র হত্যাকারী হিসেবে চিহ্নিত। জিয়াউর রহমান বন্দুকের নল উঁচিয়ে মানুষের লাশের ওপর দিয়ে ক্ষমতা দখল করেছিলো, মানুষের লাশের ওপর দিয়েই ক্ষমতায় টিকে ছিলো।’ 
বিএনপি’র গতকালের মানববন্ধনসহ বিভিন্ন সমাবেশে নিজেদের মধ্যে মারামারির বিষয়ে প্রশ্নের জবাবে ড. হাছান মাহমুদ বলেন, ‘মির্জা ফখরুলের মতো মহাসচিবের জন্য অত্যন্ত দুঃখজনক এবং লজ্জাকর যে তার সামনে নেতাকর্মীদের মারামারি, বাকবিতাণ্ডা হয় এবং তা থামানোর জন্য তাকে উচ্চস্বরে চিৎকার করতে হয়। এটি বিএনপির জন্য সত্যিই লজ্জাকর এবং যারা নিজেদের শৃঙ্খলা রাখতে পারে না, একটি সমাবেশের শৃঙ্খলা রাখতে পারে না, সারাদেশে সমাবেশ করতে গিয়ে নিজেরা মারামারি করে, তারা কিভাবে দেশ চালাবার স্বপ্ন দেখে, এটিই হচ্ছে প্রশ্ন।’   
এসময় সামাজিক যোগাযোগ মাধ্যমে গুজব-অসত্য রটনার বিষয়ে জবাবদিহিতার বিষয়ে তথ্য ও সম্প্রচার মন্ত্রণালয় সম্পর্কিত সংসদীয় স্থায়ী কমিটির সিদ্ধান্ত নিয়ে সাংবাদিকরা প্রশ্ন করলে স্থায়ী কমিটির সদস্য মন্ত্রী হাছান মাহ্‌মুদ বলেন, ‘গতকাল সংসদীয় স্থায়ী কমিটির বৈঠকে সাম্প্রতিক ঘটনাপ্রবাহ বিশেষ করে দুর্গাপূজার সময় ফেসবুকের মাধ্যমে যে গুজব-বিভ্রান্তি ছড়িয়ে সাম্প্রদায়িক উসকানি দিয়ে বিভিন্ন পূজামণ্ডপে হামলা ও হানাহানি সৃষ্টিসহ পূর্বাপর ঘটনা নিয়ে আলোচনা হয়েছে। তখন প্রশ্ন এসেছে, কোনো পত্রিকায় ভুল বা অসত্য সংবাদ পরিবেশিত হলে সম্পাদক ও প্রকাশককেও দায়ী করা হয়, দু’জনের বিরুদ্ধে মামলা হয়। তেমনিভাবে সামাজিক যোগাযোগ মাধ্যম ব্যবহার করে যখন গুজব রটনা বা অসত্য জিনিস প্রচার করে মানুষকে বিভ্রান্ত করা হয় সেটির দায়ও সেই মাধ্যমের সার্ভিস প্রোভাইডারকে নিতে হবে। সংসদীয় স্থায়ী কমিটির চেয়ারম্যান হাসানুল হক ইনুর সভাপতিত্বে আলোচনাক্রমে গতকাল সিদ্ধান্ত আকারে এটি এসেছে যে, সংসদীয় কমিটির আগামী যে কোনো বৈঠকে নোটিশ দিয়ে ফেসবুকসহ অন্যান্য সামাজিক যোগাযোগ মাধ্যম যাদের এখানে সার্ভিস প্রোভাইডার আছে, তাদেরকে সংসদীয় বৈঠকে ডাকা হবে। এ বিষয়টি তাদেরকে বলা হবে এবং ব্যাখ্যা চাওয়া হবে।’ 

রাষ্ট্রপতির সাথে সংলাপে বিএনপিকে আমন্ত্রণ জানানো প্রসঙ্গে জানতে চাইলে মন্ত্রী বলেন, ‘বিএনপি যে চিঠি গ্রহণ করেছে, সেটি ভালো দিক। আমি আশা করবো বিএনপি সংলাপে অংশগ্রহণ করবে। তাদের যে ওজর আপত্তি কিংবা সংলাপ প্রক্রিয়া নিয়ে প্রশ্ন সেগুলো তারা সেখানে বলে আসতে পারে। তাহলেই সেটি একটি গণতান্ত্রিক রাজনৈতিক দলের আচরণ হবে।’
#

আকরাম/সাহেলা/রফিকুল/মাহমুদ/আব্বাস/২০২২/১৮৩৪ ঘণ্টা 
তথ্যববিরণী                                                                       
                          নম্বর : ৭৫

ভরতুকি দেওয়ায় দ্রুত কৃষি যান্ত্রিকীকরণ হচ্ছে 
                                          --কৃষিমন্ত্রী 
ঢাকা, ২২ পৌষ (৬ জানুয়ারি)
কৃষিমন্ত্রী ও আওয়ামী লীগের প্রেসিডিয়াম সদস্য ড. মোঃ আব্দুর রাজ্জাক বলেছেন, বর্তমান সরকার কৃষি যান্ত্রিকীকরণ ত্বরান্বিত করতে কৃষকদেরকে ৫০-৭০% ভরতুকিতে কৃষি যন্ত্রপাতি দিচ্ছে। এই ভরতুকি বা প্রণোদনা দেওয়ার ফলে দেশে দ্রুত কৃষি যান্ত্রিকীকরণ হচ্ছে।  

 

আজ ঢাকায় ইঞ্জিনিয়ার্স ইনস্টিটিউশন বাংলাদেশের (আইইবি) সেমিনার হলে ‘কৃষিজের টেকসই উন্নয়নে বিদ্যুৎ ও জ্বালানি সাশ্রয়ী প্রযুক্তির ব‌্যবহার’ শীর্ষক ৩দিনব্যাপী কনফারেন্সের উদ্বোধন অনুষ্ঠানে প্রধান অতিথির বক্তব্যে মন্ত্রী এসব কথা বলেন। বঙ্গবন্ধুর জন্মশতবার্ষিকী ও স্বাধীনতার সুবর্ণজয়ন্তী উপলক্ষ্যে আইইবি ও এক্সপোনেট এক্সিবিশন এ অনুষ্ঠানের আয়োজন করে।

 

মন্ত্রী বলেন, দেশের বিজ্ঞানীরা প্রচুর আধুনিক কৃষিপ্রযুক্তি উদ্ভাবন করেছে। আমনের স্বল্পজীবনকালের ধান উদ্ভাবন করেছে। ফলে আমন ও বোরো মৌসুমের মাঝের সময়ে সরিষা আবাদ সম্ভব হচ্ছে, এটি একটি অতিরিক্ত ফসল ও নতুন ক্রপিং প্যাটার্ন।  খড়া ও লবণাক্ত সহিষ্ণু ধানের জীবনরহস্য উন্মোচন হয়েছে কয়েকদিন আগে। উপকূলে দুই মিলিয়ন হেক্টর লবণাক্ত জমি রয়েছে। সেখানে লবণাক্তসহিষ্ণু ধানের চাষ করে বছরে ২ টা ফসল করা গেলে খাদ্য উৎপাদন ব্যবস্থা টেকসই হবে। এছাড়া ব্রি সম্প্রতি ধান কাটার যন্ত্র কম্বাইন হারভেস্টার তৈরি করেছে যা দামে অনেক কম ও দেশের জমিতে ব্যবহারের জন্য খুবই উপযোগী।

 

 বিজ্ঞানী ও প্রকৌশলীদের উদ্দেশে মন্ত্রী বলেন, ‘আমাদের প্রযুক্তিগুলো মাঠ পর্যায়ে পৌঁছানো এখন বড় চ্যালেঞ্জ। এসব উদ্ভাবিত প্রযুক্তি মাঠে যাচ্ছে খুবই ধীর গতিতে। আপনাদের উদ্ভাবিত প্রযুক্তি মাঠে না গেলে, কৃষক সুফল না পেলে, সেগুলো উদ্ভাবন করেও কোনো সুফল পাওয়া যাবে না। তিনি আরো বলেন, বিভিন্ন দেশে এখন উন্নত কৃষি প্রযুক্তি ব্যবহার হচ্ছে। সেগুলোকে কীভাবে তাড়াতাড়ি দেশে ব্যবহারোপযোগী করা যায়, উৎপাদনের কাজে লাগানো যায়, তা দেখে ব্যবস্থা নিন। আমরা সরকার থেকে সবোর্চ্চ সহায়তা দেব। কিন্তু কাজটা আপনাদের করতে হবে।’
  

আইইবির’র ভাইস প্রেসিডেন্ট প্রকৌশলী মোঃ নুরুজ্জামানের সভাপতিত্বে কৃষি সম্প্রসারণ অধিদপ্তরের মহাপরিচালক বেনজীর আলম, বাংলাদেশ আওয়ামী লীগের বিজ্ঞান ও প্রযুক্তি বিষয়ক সম্পাদক প্রকৌশলী মোঃ আবদুস সবুর, আইইবির’র ভাইস প্রেসিডেন্ট প্রকৌশলী মোঃ হোসাইন, স্রেডার সদস্য সিদ্দিক যোবায়ের, আইইবির’র  সাধারণ সম্পাদক প্রকৌশলী শাহাদৎ হোসেন,এক্সপোনেট এক্সিবিশনের চেয়ারম্যান আলী রেজা প্রমুখ বক্তব্য রাখেন। মূল প্রবন্ধ উপস্থাপন করেন বাংলাদেশ কৃষি বিশ্ববিদ্যালয়ের ফার্ম পাওয়ার এন্ড মেশিনারি বিভাগের অধ্যাপক প্রকৌশলী চয়ন কুমার সাহা।  
#

কামরুল/সাহেলা/রফিকুল/মাহমুদ/শামীম/২০২২/ ১৭২০ঘণ্টা
তথ্যবিবরণী                                                                                                                 নম্বর: ৭৪
কোভিড-১৯ সংক্রান্ত সর্বশেষ প্রতিবেদন 

ঢাকা, ২২ পৌষ (৬ জানুয়ারি) :    

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২৩ হাজার ৪৩৫ জনের নমুনা পরীক্ষা করে ১,১৪০ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৮৯ হাজার ৯৪৭ জন। 

          গত ২৪ ঘণ্টায় ৭ জন মৃত্যুবরণ করেছেন। এ পর্যন্ত ২৮ হাজার ৯৭ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৫০ হাজার ৩৬৪ জন।

#

জাকির/সাহেলা/রফিকুল/মাহমুদ/আব্বাস/২০২২/১৭১০ ঘণ্টা

তথ্যবিবরণী










    নম্বর : ৭৩
জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় বাস্তবায়ন কমিটির মেয়াদ বৃদ্ধি
ঢাকা, ২২ পৌষ (৬ জানুয়ারি) :

স্বাধীন বাংলাদেশের মহান স্থপতি জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপনের লক্ষ্যে সরকার ১৭ই মার্চ ২০২০ থেকে ২৬ শে মার্চ ২০২১ সময়কে মুজিববর্ষ হিসেবে ঘোষণা করে। মুজিববর্ষ উদ্‌যাপনের লক্ষ্যে গৃহিত কর্মসূচি কোভিড-১৯ বৈশ্বিক মহামারির কারণে নির্ধারিত সময়ে যথাযথভাবে সম্পন্ন করা সম্ভব না হওয়ায় মুজিববর্ষের সময়কাল ১৬ই ডিসেম্বর ২০২১ পর্যন্ত বর্ধিত করা হয়েছিল। জাতীয় বাস্তবায়ন কমিটির বিভিন্ন প্রকাশনা মুদ্রণের কাজ কম্পন্ন, বিভিন্ন অনুষ্ঠান আয়োজন এবং জাতীয় বাস্তবায়ন কমিটির কার্যালয়ের বিভিন্ন দাপ্তরিক কার্যাদি সুষ্ঠভাবে সম্পন্নের লক্ষ্যে সরকার জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় কমিটি’ ও জাতীয় বাস্তবায়ন কমিটি’র মেয়াদ ৩১শে মার্চ ২০২২ পর্যন্ত বর্ধিত ঘোষণা করেছে।

জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় বাস্তবায়ন কমিটি গতকাল এক প্রেস বিজ্ঞপ্তিতে এতথ্য জানায়।

#

নাসরীন/ পরীক্ষিৎ/মেহেদী/শাম্মী/মাসুম/২০২২/১৬১৩ ঘণ্টা

তথ্যবিবরণী










  নম্বর : ৭২
জামালপুরে আন্তঃধর্মীয় সংলাপে ধর্ম প্রতিমন্ত্রী

সহনশীলতা ও সহাবস্থানের মাধ্যমে ধর্মীয় সম্প্রীতি বজায় রাখতে হবে
ইসলামপুর (জামালপুর), ২২ পৌষ (৬ জানুয়ারি):    
ধর্ম প্রতিমন্ত্রী মোঃ ফরিদুল হক বলেছেন, ধর্মীয় সহনশীলতা ও সহাবস্থানের মাধ্যমে ধর্মীয় সম্প্রীতি বজায় রাখতে হবে। সামাজিক যোগাযোগ মাধ্যমের কোন উস্কানিতে সাড়া দেয়া যাবে না। বিশেষ গোষ্ঠী দেশে বিশৃঙ্খলা সৃষ্টি করে ফায়দা নিতে চায়। এ বিষয়ে আলেম ওলামাসহ সকলকে সতর্ক ও সজাগ থাকতে হবে।

প্রতিমন্ত্রী আজ জামালপুরের ইসলামপুর উপজেলার ডিগ্রীরচর জামিয়া মফিজিয়া মাদ্রাসা ও এতিমখানা প্রাঙ্গণে অনুষ্ঠিত ধর্ম বিষয়ক মন্ত্রণালয় আয়োজিত উপজেলার বিভিন্ন ধর্মীয় প্রতিষ্ঠানে দায়িত্বরত শিক্ষক, ওলামা - মাশায়েখ ও ধর্মীয় নেতৃবৃন্দের সমন্বয়ে আন্তঃধর্মীয় সংলাপে প্রধান অতিথির বক্তৃতায় এসব কথা বলেন। 

প্রতিমন্ত্রী বলেন, ধর্মীয় সম্প্রীতি সুরক্ষার বিষয়ে ইসলামের সঠিক বাণী মানুষের কাছে তুলে ধরতে হবে। কেউ যেন ধর্মকে রাজনীতির হাতিয়ার হিসেবে ব্যবহার করতে না পারে এ বিষয়ে জনগণের  সচেতনতা বৃদ্ধি করতে হবে। 

ধর্ম প্রতিমন্ত্রী সম্প্রীতি রক্ষার বিষয়ে পবিত্র কুরআন ও হাদিসের উদ্ধৃতি তুলে ধরে বলেন, ধর্ম, বর্ণ নির্বিশেষে সকলের প্রতি দয়া, মহানুভবতা প্রদর্শন করতে ইসলামের বিশেষ নির্দেশ রয়েছে ।

প্রতিমন্ত্রী বলেন, মদিনা সনদের মাধ্যমে রাসুলুল্লাহ (সা.) অসম্প্রদায়িক সমাজ ও রাষ্ট্র পরিচালনার আদর্শ স্থাপন করে গেছেন।

বঙ্গবন্ধুর ধর্ম নিরপেক্ষতার অর্থ ছিল ধর্ম যার যার, রাষ্ট্র সবার, এ কথা উল্লেখ করে প্রতিমন্ত্রী বলেন, রাষ্ট্রে সকল ধর্মের মানুষ নির্বিঘ্নে ও নিরাপদে নিজ নিজ ধর্ম পালন করবে যা মদিনা সনদেরই প্রতিফলন। 

ফরিদুল হক আরো বলেন, বঙ্গবন্ধু ইসলামিক ফাউণ্ডেশন প্রতিষ্ঠাসহ ইসলামের খেদমতে অসামান্য অবদান রেখে গেছেন। পিতার আদর্শ অনুসরণে প্রধানমন্ত্রী শেখ হাসিনা সারা দেশে ৫৬০টি মডেল মসজিদ ও ইসলামিক সাংস্কৃতিক কেন্দ্র প্রতিষ্ঠাসহ ইসলামের খেদমতে অসংখ্য কার্যক্রম বাস্তবায়ন করছেন। একই সাথে দেশের অন্যান্য ধর্মীয় সম্প্রদায়ের কল্যাণে উল্লেখযোগ্য পরিমাণ উন্নয়ন কার্যক্রম বাস্তবায়ন করছেন। 

ইসলামপুর উপজেলা নির্বাহী কর্মকর্তা জাহিদুর রহমান এঁর সভাপতিত্বে অনুষ্ঠিত এ সংলাপে আরো বক্তব্য রাখেন ডিগ্রীরচর জামেয়া মফিজিয়া মাদ্রাসার মুহতামিম মুফতি মোঃ আব্দুল হক, ইসলামপুর উপজেলা আওয়ামী লীগের সাধারণ সম্পাদক এডভোকেট মোঃ আব্দুস ছালাম,  মেলান্দহ পৌর আওয়ামী লীগের চেয়ারম্যান আসাদুল্লাহ ফরাজি, মাওলানা সাইফুল ইসলাম, মাওলানা মোশাররফ হোসাইন প্রমুখ। 

#
আনোয়ার/পরীক্ষিৎ/মেহেদী/শাম্মী/গিয়াস/সুবর্ণা/মাসুম/২০২২/১৬০০ ঘণ্টা
তথ্যববিরণী                                                                       
                          নম্বর : ৭১
শ্রমজীবী মানুষের অধিকার ও কল্যাণ নিশ্চিত হয়েছে- আবুল হাসানাত
আগৈলঝাড়া (বরিশাল), ২২ পৌষ (৬ জানুয়ারি)
পার্বত্য চট্টগ্রাম শান্তি চুক্তি বাস্তবায়ন ও পরিবীক্ষণ কমিটির আহ্বায়ক আবুল হাসানাত আবদুল্লাহ্ বলেছেন, প্রধানমন্ত্রী শেখ হাসিনার গতিশীল নেতৃত্বে শ্রমজীবী মানুষের অধিকার ও কল্যাণ নিশ্চিত হয়েছে। দেশের উৎপাদনশীলতা বৃদ্ধির লক্ষ্যে স্বল্প ও দীর্ঘমেয়াদী কর্মপরিকল্পনা বাস্তবায়ন করা হচ্ছে। 

 
হাসানাত আবদুল্লাহ্ আজ বরিশাল জেলার আগৈলঝাড়া উপজেলায় প্রবাসী কর্মীদের সাথে মতবিনিময়কালে প্রধান অতিথির বক্তব্যে এসব কথা বলেন। এসময় অন্যান্যের মধ্যে উপজেলা আওয়ামীলীগের সভাপতি, সাধারণ সম্পাদক এবং মাঠ পর্যায়ের অন্যান্য নেতাকর্মী উপস্থিত ছিলেন।
হাসানাত বলেন, বর্তমান সরকারের রূপকল্প ২০২১ ও নির্বাচনী ইশতেহারসহ আন্তর্জাতিক দলিলে শ্রম অভিবাসনকে উন্নয়নের হাতিয়ার হিসেবে গণ্য করা হয়েছে। সুশৃঙ্খল, নিরাপদ, নিয়মিত ও দায়িত্বশীল শ্রম অভিবাসন নিশ্চিত করা হয়েছে। তিনি প্রবাসী কর্মীদের মুক্তিযুদ্ধের চেতনা সমুন্নত ও দেশের ভাবমূর্তি উজ্জ্বল রাখতে  সততা, নিষ্ঠা ও আন্তরিকতার সাথে স্ব স্ব দায়িত্ব পালনের আহ্বান জানান। বরিশালের সার্বিক উন্নয়নে তাদের মেধা, মনন ও প্রজ্ঞাকে কাজে লাগানোর পরামর্শ দেন।  তিনি প্রবাসীদের উপর্জিত অর্থ যাতে দেশে সদ্ব্যবহার হয় সেদিকে দৃষ্টি রাখার ওপর গুরুত্বারোপ করেন।
#

আহসান /অনসূয়া/পরীক্ষিৎ/মেহেদী/গিয়াস/মানসুরা/২০২২/ ১৫৩০ ঘণ্টা
তথ্যববিরণী                                                                       
                          নম্বর : ৭০
শ্রম ভবনে অগ্নিনির্বাপণ মহড়া 

ঢাকা, ২২ পৌষ (৬ জানুয়ারি)
রাজধানীর বিজয়নগরে শ্রম ভবনে অগ্নি দুর্ঘটনায় সচেতনতা সৃষ্টিতে অগ্নিনির্বাপণ মহড়া অনুষ্ঠিত হয়েছে। 

আজ বাংলাদেশ ফায়ার সার্ভিস এন্ড সিভিল ডিফেন্স অধিদপ্তর এবং শ্রম অধিদপ্তরের যৌথ উদ্যোগে এ মহড়া অনুষ্ঠিত হয়। শ্রম ও কর্মসংস্থান মন্ত্রণালয়ের সচিব মো. এহছানে এলাহী প্রধান অতিথি হিসেবে মহড়ার উদ্বোধন করেন। 

প্রধান অতিথির বক্তৃতায় শ্রম সচিব বলেন, প্রতি বছর অগ্নিকান্ডে অনেক জানমালের ক্ষতি হয়। বড় বড় শিল্প -প্রতিষ্ঠান ধবংস হয়। অনেক প্রাণহানি ঘটে। এ বিষয়ে সকলের সচেতনতা খুবই জরুরী। অগ্নি সচেতনতায় ৮০ শতাংশ অগ্নি দুর্ঘটনা প্রতিরোধ এবং জানমাল রক্ষা সম্ভব।

 
পরিবারের সকল সদস্যকে অগ্নিকাণ্ড প্রতিরোধের প্রাথমিক কৌশলগুলো জেনে রাখতে হবে। বৈদ্যুতিক যন্ত্রপাতি, গ্যাসের চুলা ব্যবহার ও রক্ষণাবেক্ষণের মৌলিক নিয়মগুলো সবাইকে জানতে হবে। প্রয়োজনে ঘরে ফায়ার এক্সটিঙ্গুইশার রাখতে হবে এবং তার ব্যবহারও জানতে হবে। সবার কাছে নিকটবর্তী ফায়ার সার্ভিসের ফোন নম্বর রাখার পরামর্শ দেন বক্তারা। 

মহড়া অনুষ্ঠানে শ্রম অধিদপ্তের মহাপরিচালক গৌতম কুমার এর সভাপতিত্বে বিকেএমইএ এর নির্বাহী মোহাম্মদ হাতেম, বাংলাদেশ জাতীয় গার্মেন্টস শ্রমিক কর্মচারী লীগ এর সভাপতি সিরাজুল ইসলাম রনি বক্তৃতা করেন। 

ঘন্টাব্যাপী এ মহড়ায় কিভাবে, কত দ্রুত আগুন নেভানোর পাশাপাশি আহতদের চিকিৎসার উদ্যোগ নেয়া এবং আটকে পড়াদের উদ্ধার পদ্ধতি দেখানো হয়।

                          নম্বর : ৬৯
ভোটার তালিকায় পরিচয়হীনদের পিতা-মাতার নাম লিপিবদ্ধকরণ

একটি যুগোপযোগী উদ্যোগ

                                                             --স্পিকার

ঢাকা, ২২ পৌষ (৬ জানুয়ারি)
বাংলাদেশ জাতীয় সংসদের স্পিকার ড. শিরীন শারমিন চৌধুরী বলেছেন, সকলের ব্যক্তিপরিচয়ের অধিকার রয়েছে। পিতা-মাতার নাম লিপিবদ্ধকরণের প্রয়োজনীয়তা এখানেই। সমাজের প্রান্তিক জনগোষ্ঠীকে মূলধারায় সম্পৃক্ত করা এবং মৌলিক মানবাধিকার ও সমতাভিত্তিক সমাজ প্রতিষ্ঠার জন্য নির্বাচন কমিশন বিষয়টি অনুধাবন করেছে, যা যুগোপযোগী, ভিন্নধর্মী এবং গুরুত্বপূর্ণ উদ্যোগ।

বাংলাদেশ নির্বাচন কমিশনের উদ্যোগে আজ রাজধানীর প্যান প্যাসিফিক সোনারগাঁও হোটেলে আয়োজিত 'ভোটার তালিকায় পরিচয়হীনদের পিতা-মাতার নাম লিপিবদ্ধকরণে জটিলতা নিরসন' শীর্ষক কর্মশালায় তিনি এসব কথা বলেন। 
কর্মশালার শুভ উদ্বোধন শেষে স্পিকার বলেন, প্রধানমন্ত্রী শেখ হাসিনা অন্তর্ভুক্তিমূলক অর্থনৈতিক উন্নয়নকে সর্বোচ্চ প্রাধান্য দিয়ে কাজ করে যাচ্ছেন। ২০০৮ সাল থেকে ডিজিটাল পদ্ধতিতে ভোটার তালিকা ও জাতীয় পরিচয়পত্র প্রণয়ন নির্বাচন কমিশনের একটি গুরুত্বপূর্ণ সাফল্য। ডেমোগ্রাফিক ও বায়োমেট্রিক ডাটাবেজ নির্বাচন কমিশন তৈরি করেছে যা দেশের সকল সরকারি-বেসরকারি কাজে ব্যবহৃত হচ্ছে। অন্তর্ভুক্তিমূলক উন্নয়ন নিশ্চিতকরণে পিছিয়ে পড়া প্রান্তিক জনগোষ্ঠীকে এই ডাটাবেজে অন্তর্ভুক্ত করা জরুরি।

ড. শিরীন শারমিন চৌধুরী বলেন, কোভিডকালীন সময়ে নির্বাচন কমিশনের ডাটাবেজ ব্যবহার করে প্রত্যন্ত অঞ্চলে দুঃস্থ মানুষের কাছে আর্থিক ও অন্যান্য সহায়তা পৌঁছে দেওয়া হয়েছে। সুষ্ঠু তথ্য উপস্থাপন ও সংরক্ষণের কারণে এটা সম্ভব হয়েছে। প্রতিবন্ধী ভাতা, বিধবা ভাতা ইত্যাদি সামাজিক নিরাপত্তা বলয় কার্যক্রম নির্বাচন কমিশনের ডাটাবেজভিত্তিক। প্রতিবন্ধী, হিজড়া, চা-শ্রমিকসহ সকল প্রান্তিক জনগোষ্ঠীকে অন্তর্ভুক্ত করে এই ডাটাবেজ আরো সমৃদ্ধ করতে হবে। সকল কাজেই এখন জন্ম নিবন্ধন ও জাতীয় পরিচয়পত্র ব্যবহৃত হচ্ছে। পিতা-মাতার পরিচয় লিপিবদ্ধকরণের মাধ্যমে প্রান্তিক জনগোষ্ঠীর জটিলতা নিরসন হবে বলে আশাবাদ ব্যক্ত করেন স্পিকার।
নির্বাচন কমিশনের সচিব হুমায়ুন কবীর খোন্দকারের সভাপতিত্বে কর্মশালায় বিশেষ অতিথি হিসেবে প্রধান নির্বাচন কমিশনার কে এম নুরুল হুদা, নির্বাচন কমিশনার মাহবুব তালুকদার, মোঃ রফিকুল ইসলাম, কবিতা খানম এবং ব্রিগেডিয়ার জেনারেল (অব.) শাহাদাত হোসেন চৌধুরী বক্তব্য রাখেন। নির্বাচন কমিশনের কর্মকর্তাগণ কর্মশালায় অংশগ্রহণ করেন। 

